МӘРҖАНИ МӘЧЕТЕ

Мәчетләребез – татар милли архитектурасының бик тә үзенчәлекле өлкәсе. Болгар илендә мәчетләр төзү 922 елда ислам динен рәсми төстә кабул иткәннән соң башлана. Алтын Урда дәүләтендә, Казан ханлыгында мәчет архитектурасы югары үсешкә ирешә. Әмма 1552 елдан соң мөселманнарга мәчетләр төзү тыела, халыкны көчләп чукындыру башлана. Моңа карап кына мәчетләр төзү тукталып тормый, әлбәттә, шулай да урыс патшаларының татарларга карата изү – кысу сәясәте милли архитектурабыз үсешенә зур зыян сала . Катерина 2 идарә иткән елларда гына, 18 нче йөзнең икенче яртысында, мөселманнарга таш мәчетләр төзергә рөхсәт бирә башлыйлар. Мәрҗани мәчете – шул чорга караган иң элгәреге мәчетләрнең берсе. 

Ул Казанның Иске Татар бистәсендәге Каюм Насыйри урамында, Кабан күле буенда урнашкан. Архитектор В. И. Кафтырев проекты буенча үзебезнең татар – мөселман осталары тарафыннан 1766 – 1770 елларда салынган. Архитектурасы ягыннан манаралары түбәдән үсеп чыккан ике катлы агач мәчетләргә охшаш. Үлчәмнәре 30х13 метрлы туры почмак формасында. Ислам кануннары буенча, Мәккәгә караган ягыннан ярымтүгәрәк михраб чыгып тора. Манарасының биеклеге җирдән 30 метр чамасы. Аңа борылмалы текә баскычтан күтәреләләр. Манара сигезкырлы итеп эшләнгән, азан әйтүче өчен өстәрәк тимер рәшәткә белән уратып алынган махсус галереясы – балконы бар. Бинаның тышкы бизәлешендә милли декоратив сәнгатебезгә хас алымнар кулланылган. 

Мәрҗани мәчетен башта Беренче мәхәллә, яисә Юныс мәчете дип атап йөрткәннәр. Хәзерге исеме әлеге мәчеттә озак еллар имам – хатиб булып торган атаклы дин белгече, мәгърифәтче һәм тарихчы – галим Шиһабетдин Мәрҗани (1818 - 1889) белән бәйле. Мәчеттән ерак түгел, урамның икенче ягында, Ш. Мәрҗани торган ике катлы йорт та сакланып калган. Ул биредә 1867 елдан гомеренең соңгы көннәренә кадәр яшәгән. Мәчет белән янәшәдә генә диярлек Ш. Мәрҗани үзенең мәдрәсәсен тоткан һәм 1871 – 1885 елларда шәкертләдгә дәресләр биргән. Дин белеменнән башка мәдрәсәдә дөньяви фәннәр дә укытканнар. “ Мәрҗания ” мәдрәсәсендә соңрак күренекле татар артисты Ситдыйк Айдаров һәм композиторн Салих Сәйдәшев кебек шәхесләребез дә белем алган.

ЗӘҢГӘР КҮЛ

Казан белән янәшәдәге Зәңгәр күл 1кв. км дан кимрәк мәйданны алып тора. 

Күлнең төбендә ике упкыны бар. Кече упкын дип йөртелгәненең тирәнлеге 6 метрга, Зур упкынныкы 15 метрга җитә. Күлдә су гаять чита. 

Күлнең исеме җисеменә бик туры килә. Аның ак төстәге гипс ярлары, шундагы яшел суүсемнәр, зәңгәр күк чагылышы күл суына нәкъ шундый төс бирә. 

Зәңгәр күлнең суы химик тозларга бай. Мәсәлән, Зур упкыннан алынган суның анализы бер литрда 2500 мг. тозлар булуын күрсәтә. 

Күл суының температурасы да үзенчәлекле. Зур упкын тирәсендә су өсте беркайчанда боз белән капланмый. Җәйге эссе көннәрдә дә төптә 6 – 7 градустан артык җылынмый. Бары тик өске өлештә генә су 3 –5 градуска җылырак була.

СӨЕМБИКӘ МАНАРАСЫ

Кремль калкулыгының иң биек ноктасында бик күп серләр яшереп саклый торган мәһабәт корылма бар. Күптән инде башкалабызның үзенчәлекле бер символына әйләнеп киткән борынгы архитектура истәлеге – Сөембикә манарасы ул.

Манара җиде яруслы итеп кызыл кирпечтән салынган. Төрле биеклектәге яруслары баскычланып өскә күтәреләләр һәм түбәсенә ярым ай утыртылган сигез кырлы шпиль белән тәмамланалар. Манараның нигез мәйданы 140 кв. метр. Биеклеге 58 метрдан арткан әлеге корылма үзенең вертикаль күчәреннән ике метр чамасы көнчыгышка авышкан. Авып баручы манаралар саны дөньяда кырыклап кына һәм безнең Сөембикә - шуларның берсе. Шушы үзенчәлеге аңа тагын да серлелек өсти һәм бөтен кешенең игътибарын җәлеп итә.

Кайчан һәм нинди максатлардан чыгып салынган соң ул Сөембикә манарасы? Нишләп Сөебикә - ханбикә исемен йөртә? Кызганыч ки, галимнәр әлеге сорауларга һаман да төпле генә җавап бирә алмыйлар. Берәүләр аны Казан ханлыгы чорында, 16 нчы йөзнең беренче яртысында салынган диләр, икенчеләре исә 17 – 18 нче гасырларда урыслар төзеп куелган корылма, дип тәкрарлый.

Сөембикә манарасы турында халкыбыз матур – матур легендалар, риваятьләр калдырган. Менә аларның берсе. Имештер, урыс патшасы Явыз Иван, Казанны басып алырга килгәч, Сөембикә - ханбикәнең гүзәллеге, чибәрлеге турында ишетеп, аны хатынлыкка алмакчы була һәм яучылар җибәрә. Горур һәм акыллы ханбикәбез әлеге тәкъдимнән баш тарта. Ачуы чыккан урыс патшасы сугышчылары белән Казанны камап ала. Сөембикә хәйлә кора: әгәрдә җиде тәүлек эчендә Иван – патша җиде катлы манара төзеп куйса, кияүгә чыгармын аңа, ди. Иван риза була һәм төзелеш эшләре башланып китә. Җиде тәүлек дигәндә манара әзер дә була. Шул вакыт Сөембикә манарага күтәрелә һәм, урыс патшасына бирелергә теләмичә, иң биек каттан түбәнгә ташлана. Шушы вакыйганы мәңгеләштереп, манараны Сөембикә исеме белән атый башлаганнар, имеш. 

Халкыбыз Сөембикә манарасын үзенеке итеп саный. Хан заманыннан калган мөкатдәс бер һәйкәлебез дип кадерләп саклый. Аның янында урыс яуларында һәлак булган бабаларыбыз рухына атап гыйбадәт кыла.

КАЗАН КРЕМЛЕ


Чал Казанның нәкъ үзәгендә, борынгы Богылтау калкулыгында, изге Казансу буенда Иске Кирмән, ягъни Кремль урнашкан. Аның мәһабәт манаралары калабызның һәрбер җиреннән дә диярлек күренеп тора. Казанның меңьеллык тарихы нәкъ менә шушы җирдә башланып китә. 


Унынчы гасыр ахырларында бирегә болгар бабаларыбыз килеп төпләнә. Яңа калага нигез салына. Шәһәр ныгытмалары тирәсендә һөнәрчеләр бистәсе, сәүдә урыннары барлыкка килә. Алтын Урда дәүләте таркалганнан соң, 1445 елда, Казан ханлык башкаласына әйләнеп китә. Шәһәрнең борынгы үзәге, таш һәм агач диварлар белән ныгытылган кала, тагын да матурлана. Биредә мәһабәт хан сарае, мәчетләр, таштан һәм кирпечтән салынган йортлар үсеп чыга. Соңыннан шушы каланы Кремль дип йөртә башлыйлар. 


Казан Кремле бербөтен архитектура ансамблен тәшкил итә.


Ханлык чорына караган архитектура истәлекләре Кремльдә күбрәк сакланган. Карагыз аның таш диварларына гына! Язма чыганакларда күп тапкырлар телгә алынган атаклы Кол Шәриф, Нургали мәчетләре, Таһир мунчасы, Казан ханнары күмелгән төрбәләр һәм әлегә кадәр археологларның игътибарын көтеп ятучы биналар – болар барысы да ханлык чорында архитектура сәнгатенең югары үсеш алуын күрсәтүче фактлар.


1552 елда Казан урыс гаскәрләре тарафыннан яулап алынгач, Кремльнең “кыяфәте”, архитектурасы күп кенә үзгәрешләр кичерә. Аның үзәгендә диярлек, элеккеге Кол Шәриф мәчете тирәсендә, Благовещение соборы калкып чыга, көньягында, рәсми керү капкасы булып хезмәт итәчәк Спас манарасыннан бераз сулгарак китеп, Преображение манастырена нигез салалар, Кремль диварлары өстәмә саклау манаралары – башняләр белән ныгытыла, аларның саны унөчкә җитә. 


Хәзерге көнгәчә сакланып калган архитектура корылмаларының күбесе исә 18 – 19 нчы йөзләргә карый.


2000 елның ноябрь аенда ЮНЕСКО ның бөтендөнья мирасы комитеты тарафыннан Казан Кремле дөньякүләм әһәмиятле тарихи ядкарьләр исемлегенә кертелде. Исемлектә “дөнья могҗизасы” булып исәпләнгән Мисыр пирамидалары, борынгы греклар төзегән ак мәрмәр Акрополь, Һиндстандагы гүзәл Таҗ – Махал мавзолее һ.б. бар. Хәзер инде алар рәтенә безнең Казан Кремле килеп кушылды.

ТУКАЙ МУЗЕЕ


Архитектурасы якыннан бик тә үзенчәлекле бу тарихи бинада сөекле шагыйребез Габдулла Тукай музее урнашкан. 


XIX гасырның икенче яртысында биредә Казанның иң бай сәүдәгәрләреннән саналган Ибраһим Апаковның йорты торган. Менә шул кеше үзенең Бибимәрьямбану исемле бердәнбер кызын 1884 елда отставкадагы генерал – майор Мөхәммәтшәфи Шамилгә - Кавказ халыкларының милли – азатлык көрәше батыры, легендар Шамил әл – Галинең улына кияүгә бирә. Әти - әнисе вафат булганнан соң, Бибимәрьямбануга бай мирас кала һәм ул 1903 елда үзләренең иске йорты урынына яңасын салдырып куя. 


Кечкенә манараларның шатер тибындагы текә түбәләре, стенадан чыгып торган эркерлары (почмак балконнары) һәм кайбер башка элементлары белән Ауропаның урта гасырлар архитектурасы стилен хәтерләткән әлеге йорт архитекторлар Г.Б. Руш һәм Ф.И. Амлонг проекты буенча төзелә. Урам ягына карап торган тышкы стеналарны бизәгәндә алар татар декоратив сәнгатенә хас булган традицион мотивларны да киң кулланалар. Заманында Иске Татар бистәсендәге иң зур һәм матурлыгы белән күпләрне көнләштерерлек йорт була ул. 


Тик Бибимәрьямбану белән Мөхәммәтшәфигә озак яшәргә туры килми монда. 1906 елда, ире вафатыннан соң, Бибимәрьямбану йортын Вәлиулла Ибраһимов исемле сәүдәгәргә сатып, Петербургка күчеп китә һәм шунда төпләнеп кала. 


Сүз уңаенда шунысын да әйтеп үтик: Мөхәммәтшәфи белән Бибимәрьямбануның кызлары, Фатыймазөһрә, 1912 елда Петербургта югары белем алган тимер юл транспорты инженеры Мөхәммәтгали Дахадаевка (Махачка) кияүгә чыга. Ривалюцион хәрәттә катнашканы өчен аны кулга алалар һәм 1918 елда Порт- Петровский шәһәрендә атып үтерелә. Дахадаев (Махач) хөрмәтенә Дагстандагы әлеге шәһәрне Махачкала дип атый башлыйлар. 


1986 елда, Г.Тукайның йөзьеллык юбилее көннәрендә, Шамил йортында Тукай музее ачылды. Музейда тупланган бай материаллар, экспонатлар шагыйрьнең тормышын, ул яшәгән чорны, аны чолгап алган әдәби мохитне тулысынча күз алдына китереп бастыралар. Тукай һәм аның иҗаты безгә тагын да якынрак, кадерлерәк булып китә.

ТАТАРСТАН МИЛЛИ МУЗЕЕ


Аның элеккеге исеме – “Сәүдә йорты”. Урыслар “Гостиный двор” дип йөрткәннәр. Урнашкан урыны – Кремльнең Спас манарасы каршында.


Борын – борыннан, Казан ханлыгы чорларыннан башлап, биредә бик зур базар урыны булган, чит мәмләкәтләрдән килеп сәүдә иткәннәр. Агач коймалар белән уратып алынган киң генә мәйданда сәүдәгәрләр өчен кунакханәләр, товарларын саклау өчен амбарлар, ат – дөя ише хайваннар өчен абзарлар, сарайлар урнашкан, уртадарак рәт – рәт булып дистәләгән кибетләр, сәүдә өстәлләре тезелеп киткән.


Менә шушы базар мәйданында иң беренче Сәүдә йорты 17 нче гасырда төзелгән. 1770 елда архитектор В.И.Кафтырев проекты буенча ул ике катлы итеп үзгәртелә, зурайтыла. Ишегалдында урнашкан эреле – ваклы агач йортлар, амбарлар, сарайлар тулы бер квартал тәшкил иткән. 1774 елда Е.Пугачев гаскәрләре Казанны тупка тоткан чакта Сәүдә йортына да зыян килә һәм ул озак вакытлар ярым җимерек хәлдә ята. 1797 елгы янгын бинаны бөтенләй диярлек юкка чыгара.


1800 елда архитектор Ф.Е.Емельянов проекты буенча искиткеч зур яңа бина калкып чыга. Ул турыпочмак рәвешендә булып, бер кварталны биләп ала. Ишегалдына үтеп керү өчен бинаның дүрт ягыннан биек аркалар уела. Воскресение (Кремль) урамы буйлап сузылган фасад ягын унсигез колонналы портик белән бизиләр. Ишегалды ягыннан бинаның бөтен периметры буенча сәүдә кибетләре урнаштырыла.


1892 елгы янгыннан соң, Сәүдә йорты архитектор И.П.Бессонов проекты буенча кабат үзгәртелә, ә 1895 елда Гостиный двор тарихында яңа чор башлана: аның төньяк – көнчыгыш өлеше шәһәр музее өчен бирелә. Музейны ачу тантанасы 6 апрельдә үткәрелә.


Хәзер биредә Татарстан Милли музее урнашкан. Ул илебезнең иң эре, бай һәм уникаль коллекцияле музейларыннан санала. Биредә 230 меңләп археологик табылдыклар, 100 меңнән артык борынгы акчалар, төрле халыкларның киемнәре, бизәнү әйберләре, болгар, Алтын Урда һәм ханлык чорларыннан калган сугыш кораллары, йорт кирәк-яраклары – барлыгы миллионга якын экспонат саклан. Иң кыйммәтле коллекцияләр арасында Казан ханы Сәхиб Гәрәйнең 1523 елда язылган ярлык кәгазе, герой-шагыйрь М.Җәлилнең “Моабит дәфтәрләре”, Ш.Мәрҗани, К.Насыйри, Һ.Такташ, Җ.Фәйзи, Т.Гыйззәт һ.б. бөек шәхесләребез исеме белән бәйле экспонатлар бар.  

КАЗАН УНИВЕРСИТЕТЫ

Казан дәүләт университетының төп корпусы – башкалабызның күрке, горурлыгы, 19 нчы йөз архитектура сәнгатенең гүзәл үрнәге.

1804 елда император Николай I Казан университетын ачу турындагы фәрманга кул куя. Университет Беренче шәһәр гимназиясе нигезендә оештырыла һәм шул ук гимназия укучылары студентлар дәрәҗәсенә күчереләләр.

Университет бинасы архитектор П.Г.Пятницкий проекы буенча төзелә. Әлеге проект бер-берсеннән утыз метрлап чамасы ераклыкта урнашкан ике бинаны тоташтыру нигезендә барлыкка килә. Бу биналарның берсендә югарыда телгә алынган Беренче гимназия урнашкан була. П.Г.Пятницкий әлеге ике бина арасында өстәмә корылмалар төзетә (хәзер аның беренче катында киң вестибюль, икенче катында актлар залы), урам буйлап сузылган фасад өлешен як-яктан алтышар, уртада унике колоннасы булган өч портик белән бизи. Шулай итеп, классицизм стилендәге, беренче карашка гади генә күренгән, әллә нинди бизәкләр белән чуарланмаган, әмма гаҗәп матур, сокланып туймаслык архитектура шедевры барлыкка килә.

Казан университетының архитектура ансамбле тулысынча диярлек 1830 елларда формалаша. Төп корпус артында, ишегалдында, шул заманның икенче бер күренекле архитекторы М.П.Коринфский проекты буенча химия лабораториясе (хәзер А.М.Бутлеров исемендәге фәнни – тикшеренү институты), анатомия театры, обсерватория, фәнни китапханә биналары үсеп чыга. Университет комплексына шулай ук ректор йорты да керә. 18 нче гасыр ахырында салынган ике катлы бу бина төп корпусның ун ягында урнашкан. Биредә 1827 – 1846 елларда университет ректоры булып торган бөек математик Н.И.Лобачевский һәм аннан соңгы ректорлар яшәгән.

Казан университеты Россиянең иң атаклы югары уку йортларыннан саналган. Үзенең данын ул хәзер дә югалтмый, дөньякүләм танылган мәшһүр галимнәре, аларның фәнни ачышлары белән хаклы рәвештә горурлана.

Н.И.Зинин, А.М.Бутлеров, В.В.Марковников, К.К.Клаус, А.Е.Арбузов, П.Ф.Лесгафт, И.М.Симонов, Н.Г.Чеботарев исемнщре университет тарихы битләренә алтын хәрефләр белән язылган. Алар калдырган олы мираска, фәнни традицияләргә таянып, университет галимнәре бүген дә яңа үрләр яулый.

ТАТАРСТАН СЫНЛЫ СӘНГАТЬ МУЗЕЕ


Карл Маркс һәм Мөштәри урамнары чатында урнашкан сынлы сәнгать музее бинасы 1917 елга кадәр Казан хәрби округы командующие генерал Сандецкий яшәгән.


Йортның тышкы бизәлеше төрле архитектур стильләрне чагылдыра. Ике яктан колонналы портиклар, тәрәзә араларындагы пилястрлар, беренче кат стенасындагы горизонталь рустлар (уемнар), өске һәм аскы катларны бүлеп торучы антаблементлар, кәрниздә вазалы балюстрада гармоник рәвештә тулыландырып торалар һәм бинага тантаналы төс бирәләр. 


Ишегалдының бер өлешен зур парк биләп торган, якында гына түгәрәк бассейнлы фонтан урнашкан. Йорт тирәсе бөтен яктан тимер рәшәткәле койма белән уратып алынган. 1967 елдан бирле бу бинада Татарстан сынлы сәнгать музее эшләп килә. Биредә 20 меңнән артык рәсем, графикка, скульптура һәм дикоратив – гамәли сәнгать әсәрләре саклана. Бу экспонатлар әкренләп, бер гасыр дәвамында тупланган. Музей фонтларының нигезен күренекле галим, археолог һәм нумизмат Андрей Федорович Лехачевның төрле елларда җыйган картиналары (аларның саны 400 дән артык), фарфор савыт – саба коллекцияләре тәшкил итә.

 
Алар арасында бөек рәссам, якташыбыз Иван Шишкинның (ул Алабуга шәһәрендә туып үскән) дистәдән артык картинасы, 18 нче йөзнең танылган рәссам Д.Левицкийның портретлары, 16-17 нче йөзләрдәге итальян, француз, голланд авторларының күпсанлы оригиналь әсәрләре бар.


Музей залларында К.Совицкий, И.Айвазовский, А.Саврасов, В.Поленов, И.Левитан, К.Коровин, Н.Рерих кебек атаклы рәссамнарның жанрлы композицияләрен, пейзаж һәм натюрмотларын күрергә мөмкин. 


Музей фондлларында, экспозицияләрдә милли сәнгать үсеше дә киң урын алган. Иң талантлы авторларның иҗаты “Татарстан сәнгате” дигән даими экспозициядә чагылдырыла. Бакый Урманченың “Сепаратор янында” исемле картинасы, “Сагыш” скульптурасы, Харис Якуповның “Хөкем алдыннан”, “Чаллы гүзәле” дигән картиналары беркемне дә битараф калдырмас.

ТАТАРСТАН МИЛЛИ КИТАПХАНӘСЕ  


Казанның Кремль һәм Лобачевский урамнары чатында искиткеч гүзәл бер бина бар. Татарстанның милли китапханәсе урнашкан анда. Ул 1903 – 1906 елларда архитектор Карл Мюфке проекты буенча төзелгән һәм халык теленә Ушкова йорты дип кереп калган.


Бинага урам яктан килеп карасагы, аның ишеге өстендә, стенада “ЗУ” (Зинаида Ушкова) дип язылган вензель күрерсез. Әйе, бу – Казан университеты профессоры Н.Ф. Высоцкийның кызы Зинаида Ушковага атап махсус салынган йорт. Зинаида аны булачак кияве Алексей Ушковтан туй бүләге рәвешендә кабул иткән. 


Бинанаың тышкы мәһабәтлеген эчтәге җиһазларның матурлыгы һәм төрлелеге дәвам итә. килеп керү белән, кытай рәсемнәре, япон дракон-аждаһалары белән бизәлгән парад баскычына юлыгасың. Стенада, түшәмдә - сылап ябыштырылган, калку бизәкләр рәвешендә эшләнгән төрле кош, җәнлек сурәтлшре... Көнчыгыш рухындагы тусле витражлар... 


Баскычтан күтәрелү белән, ауропача ампир стилендә бизәлгән зур залга килеп керәсең. Стенаның өске өлешендә - канатлы атлар, арысланнар, алтын йөгертеп ясалган бөркетләр... Бүгенге көндә дә залда элекке заманнан калган бәллүр люстралар, бакыр шәмдәлләр, затлы сәгатьләр эленеп тора. 


Залны узып, мәгарәгә атлыйсың. Кайчандыр монда кышкы бакча булган. Хәзер дә табигый кабырчыклардан ясалган, боз сөңгеләр сыман салынып торган сталактитлар белән бизәп эшләнгән стена-түшәмнәр тоташ яшеллектә. Аквариумнарда алтын балыклар йөзә, кечкенә фонтаннар челтер-челтер су акканы ишетелә... Казанда гына түгел, илнең башка шәһәрләрендә дә моның ише матур әкияти мәгарә башка юктыр... 


Бер-бер артлы тезелгән исәпсез бүлмәләрнең матурлыгына таң калырлык. Ул кыйммәтле ташлардан ясалган мич-каминнар... Кара төстәге имән панельләр белән тышланган бүлмәләр... Рококо стиле модерн, классик стиль ампир белән аралаша... Борынгы көзгеләр, төрлесе төрле илләргә хас рәсем-виньеткалар... Гарәп хәрефләре белән чуарланган биек ишек мавритан стилендәге зур залга илтә. Кыскасы, бу бинаны чын мәгънәсендәге зиннәтле музей дип атарга була.


Рәт-рәт тезелгән киштәләрдәге китаплар исә йортны аеруча мәгънәле итә. Шуңа да бу йорт кешегә эстетик ләззәт белән беррәттән, рухи этәргеч, илһам да биреп тора.

“МӨХӘММӘДИЯ”  МӘДРӘСӘСЕ


Шәһхәребезнең Тукай урамында күзгә артык бәрелеп тормый торган тыйнак кына бер бина бар. Купшылыгы белән шаккатырмаса да, очарга канат куйган тарихи шәхесләре, татар зыялылары белән дан тоткан “Мөхәммәдия” мәдрәсәсе ул. 


Мәдрәсә 1882 елда атаклы дин галиме һәм реформатор Галимҗан Галиев (Баруди) тырышлыгы белән ачыла. 


Мәдрәсәнең бер катлы кирпеч бинасы архитектор И.Ермолаев проекты буенча мәхәлләнең иң бай сәүдәгәре, Г.Барудиның әтисе Мөхәммәтҗан Галиев акчасына 1883 елда төзелә. Һәм аның хөрмәтенә “Мөхәммәдия” дип атала башлый. 1885 елда мәдрәсәнең икенче, тагын бер елдан өченче катларын торгызып куялар. 1901 елда сәүдәгәрләр А.Хөсәенов һәм Г.Үтәмешевларның матди ярдәме белән мәдрәсәгә өч катлы яңа бина өстәлә. Шул хәлендә ул бүгенге көннәргә кадәр саклана. Проект авторлары һәм иганәчеләре төрле кешеләр булганга, бинаның архитектурасы да бик үзенчәлекле, төрле стильдәге (классицизм, барокко, эклектика) элементларын берләштерә.

 Алдынгы карашлы, милли мәгарифнең яңа системасын кору хыялы белән янып йөрүче галим һәм мәгърифәтче Галимҗан Баруди – тарихыбызның иң күренекле шәхесләреннән. Ул Мисыр, Төркия, Согуд Гарәбстаны кебек илләрнең югары уку йортларында тирән белем алган, милләтебезнең язмышы, киләчәге турында күп уйланган.


Г.Баруди һәм аның мөгаллинәре “Мөхәммәдия” мәдрәсәсендә дөньяви фәннәр укыта башлыйлар. Шәкертләр биредә, ислам диненнән тыш, гарәп, төрек, фарсы, рус телләре, математика , физика, география, психология, педагогика, Россия һәм төрки халыклар тарихы һәм кайбер башка предметлардан дәресләр алганнар.


Г.Баруди тырышлыгы белән мәдрәсәнең уку бүлмәләрен парталар, кара такталар, географик карталар һ.б. күрсәтмә әсбаплар белән җиһазлыйлар. Дәресләр алдан төзелгән рассписание буенча алып барыла. Боларның барысы да ул вакыт өчен зур яңалык була. Шуңа күрә, алдынгы карашлы яшләр башка мәдрәсәләргә түгел, күбрәк “Мөхәммәдия” гә тартылган. 20 нче гасыр башында биредә 500 ләп шәкерт укыган. Алар арасында булачак татар зыялылары, язучылар һәм шагыйрьләр Ф.Әмирхан, Ф.Бурнаш, М.Гафури, К.Тинчурин, Г.Камал, Н.Исәнбәт, Ә.Исхак, композиторлар С.Габәши, С.Сәйдәшев, рәссам һәм скульптор Б.Урманче һәм башкалар бар.

ХАНЛЫК ЧОРЫННАН КАЛГАН ГҮЗӘЛ АРХИТЕКТУРА ҺӘЙКӘЛЕ


...Җәй башлары. Президент сарае тирәсендәге территорияне төзекләндерү, тәртипкә китерү эшләре бара иде. Бөтен җирдә актарып ташланган җир өемнәре. Кинәт җирнең өске катламын кырдырып юл салып ятучы бульдозер пычагы ниндидер таш өеменә килеп төртелә. Йорт нигезе түгелме? Бәлки, узган гасырдан калган юл калдыкларыдыр? Эшен ташлап, бульдозерчы янәшәдә генә казып ятучы археологлар янына юнәлә. 

          - Бу чыннан да борынгы йорт нигезенә охшаган, - дип нәтиҗә ясый археологлар. – Ныклап тикшерергә кирәк.

Таш бина нигезе чыннан да ярыйсы гына сакланган иде. Ул озынлыгы 23, киңлеге 18 метрлы турыпочмак формасында. Тышкы диварларның киңлеге һәм сакланган өлешенең биеклеге 1,5 метрга җитә. Ташлары тигез итеп шомартылган, бер-берсенә известь һәм кызыл балчык измәсе белән беркетелгән. Бина ике катлы булганга охшый. Беренче катында якынча үлчәмнәре 6,5х4,5 һәм 6,5х8,5 метрлы дүрт бүлмә. Бинаның эчендә, көнчыгыш почмакка якынрак урында, диаметры 6 метрлы түгәрәк манара (башня) нигезе бар. Кызганычка каршы, аның бинага ничек бәйләнешле булуы ачыкланмыйча калды. Бик соңгы, урыс чорыныкы түгелме икән, дип әйтүчеләр булды. Бинаның үзенә караганда элегрәк, әле Алтын Урда чорында ук салынган күзәтү манарасы булгандыр ул дип фаразлаучыларның да дәлилләре саллы иде. Күпләр исә, таш бина һәм аның манарасы бер үк вакытта төзелгән, дигән фикерне якладылар. 


Ни генә булмасын, шик юк: безнең алда ханлык чорында, 16 нчы гасырның беренче яртысында төзелгән монументаль архитектура корылмасы. Ул нинди функция үтәгән? Бу сорауга да төгәл җавап юк. Гади генә йорт түгел инде анысы – хан сараена якын урнашкан ич, аның каршысында гына. Манарасы булса да, мәчет түгел – кыйблага карап тормый. Аннан соң мәчетебез ул заманда Сөембикә манарасы янында, әлеге бинадан 20 метр гына ераклыкта торган бит. Шулай уйлый-уйлый, башыбызда бер фараз туды: биредә хан дружинасы, аның сакчылары урнашкан булгандыр. Бәлки, шунда ук чит мәмләкәтләрдән килгән илчеләрне дә кабул иткәннәрдер. Илчелек йорты. Бик мөмкин! Урыны да туры килә. Һәрхәлдә, дөресен генә берәү дә әйтә алмас инде хәзер. Фаразларга гына кала...

“БОЛГАР” НОМЕРЛАРЫ


Классицизм стилендә төзелгән бу өч катлы бина Татарстан һәм Киров урамнары чатында – Г.Камал театры каршында урнашкан. 1866 елда Казанның беренче гильдия сәүдәгәре, миллионер Ибраһим Исхак улы Апаков заказы буенча архитектор П.И.Романов проектына нигезләнеп салынган.


1897 елда И.Апаковның кызы Бибимәрьямбану Шамил әтисеннән мирас булып калган йортны бай сәүдәгәр һәм меценат Әхмәт Хәсәновка сатып җибәрә. 1907 елда ул Мөхәммәтшакир Казаков милкенә әверелә. Бинанаың икенче-өченче катларында “Болгар” номерлары (кунакханәсе) урнашкан була. 


“Болгар” номерлары тиз арада татарларның мәдәни үзәге буларак таныла. 1906-1916 елларда биредә күренекле педагог, галим һәм журналист Әхмәтһади Максуди оештырып җибәргән “Йолдыз” газетасы редакциясе эшли. Фатих Әмирхан җан атып эшләп йөргән “Әльислах” газетасы, “Ялт-йолт” сатирик журналы редакцияләренә дә урын табылган биредә. Ике-өч бүлмәне беренче татар милли китапханәсе – “Китапханәи Исламия” биләп торган. Татар зыялыларының атаклы “Шәрык клубы” төрле әдәби кичәләр, күңел ачулар үткәргән. 


“Ялт-йолт” һәм “Тәрбия” журналлары, “Әхбар” һәм “Казан мөхбире” газеталары бертуган Шәрәфләрнең “Үрнәк” басмаханәсендә чыгарылып килгәннәр. “Болгар” номерларының беренче катында урнашкан әлеге басмаханә 1906-1911 елларда гына да 150 ләп исемдәге татар китабы дөнья күргән.


Биредә, 1907 елда Уральскидан Казанга күчеп килгәч, 40 нчы бүлмәгә урнашып, үзенең соңгы көннәренә кадәр диярлек бөек шагыйребез Г.Тукай яшәгән. 


Тукай, күрәсең, “Болгар” кунакханәсен үзенең даими яшәү урыны итеп очраклы рәвештә сайламагандыр. Барысы да бер тирәдә булган: редакцияләр дә, басмаханә дә, китап кибетләре дә. 


Язучы һәм галим Ибраһим Нуруллин атаклы “кырыгынчы номер” ны түбәндәгечә тасвирлап бирә. “Иң элек уң якта соры одеял ябылган тар гына каты тимер карават күзеңә ташланыр. Кабан күленә карый торган бердәнбер тәрәзә янында кечерәк кенә өстәл булыр. Тәрәзә төбе, өстәл өсте, өстәл асты китап-журнал һәм төрле кәгазьләр белән тулган. Өстәлнең бер кырыенда яртылаш янган шәм тора. Гади генә артлы ике урындык... Бүлмә тар, кечкенә. Хәзеге хисап белән әйткәндә, күп булса 8-10 квадрат метрлап булыр”. Менә шул бүлмәдә шагыйрьнең иҗаты чәчәк ата.

КАЗАН ТИМЕР ЮЛ ВОКЗАЛЫ


Шәһәрнең үзәгендә диярлек урнашкан вокзал мәйданына килеп җитүгә игътибарыбызны кызыл кирпечтән салынган ике катлы бик матур бина җәлеп итә. ул – 1895-1896 елларда күренекле архитектор Г.Руш проекты буенча төзелгән тимер юл вокзалы. 


Тимер юлны Алатырьдан Казанга таба 1891 елның 27 августында сала башлыйлар. Һәм ике ел ярым дигәндә Свияжскига килеп тә җитәләр. Әмма әле Идел аша күпер салырга ашыкмыйлар. 1894 елның җәендә юлның Яшел Үзәннән Казанга кадәр булган өлеше ачыла. Мәскәүгә, ниһаять, товар һәм пассажир поездлары йөри башлый. Сәгатенә 30 чакрым тизлек белән йөрүче поездларда Мәскәүгә ике тәүлек эчендә барып җитеп булган. 


Хәзер инде шәһәр хакимияте алдында тимер юл пассажирлары өчен вокзал салу мәсьәләсе калкып чыга. Анысын да тиз хәл итәләр, 1896 елның көзендә вокзалны ачу тантанасы үткәрелә. 


Идел аша күпер салу һаман да көнүзәк мәсьзлз булып кала бирә. Пассажирларны елга аша җәен паромнар белән ташыйлар, кышын исә боз өстеннән  җәяүләп чыгалар. 


Тимер юл күперен 1911 елда гына төзи башлыйлар. Ике елдан ул әзер дә була. Аны 1913 елның 10 июнендә ачалар. 


Вокзал бит ул шәһәрнең капкасы, көзгесе. Шуңа күрә үзенең матурлыгы, үзенчәлекле архитектурасы белән ул  башка биналардан аерылып торырга тиеш. Казан вокзалы, чыннан да, шәһәребезнең күрке, горурлыгы булырлык итеп салынган. Күптән түгел үткәрелгән реставрация эшләреннән соң, ул тагын да матурланды. Түбәсендәге гөмбәзләр, стенадагы пилястр-ярымколонналар, аркалы, ягъни өске өлеше ярымтүгәрәк ишек-тәрәзәләр, кызыл кирпеч фонында ак чәчәкле үсемлек бизәкләре, стенага беркетелгән сәгать һәм челтәрле фонарьлар бинага тантаналы төс биреп торалар, бәйрәмчә купшылык өстиләр. Вокзалның эче, ягъни интерьеры да зәвык белән бизәлгән. 770 пассажирга исәпләнгән өч залның, кибет-рестораннарның һәркайсында бәллүр люстралар, көзгеләр, уңай утыргычлар. Кыскасы, юлчылар өчен бөтен шартлар тудырылган.


Менә 100 елдан артык инде Казан вокзалы юлчыларны, шәһәребез кункларын иң беренче булып сәламли, каршы ала һәм хәерле юл теләп озатып кала.

